
ᐱᕙᓪᓕᐊᔪᖅ ᓴᖅᑭᑎᑕᐅᔪᖅ 
 
 

 

ᓂᕐᔪᑎᓂᑦ ᓱᕋᒃᑎᕆᑦᑕᐃᓕᒪᑎᑦᑎᕙᖕᓂᕐᒧᑦ ᐊᑭᓕᖅᓯᓕᖅᐸᖕᓂᕐᒧᓪᓗ 

ᐱᓕᕆᐊᖑᕙᒃᑐᑦ ᐅᓪᓗᒥ ᓴᖅᑭᑎᑕᐅᖅᑲᐅᕗᑦ 
 

ᐃᖃᓗᐃᑦ, ᓄᓇᕗᑦ (ᐅᑐᐱᕆ 15, 2012) -- ᒪᕐᕉᖕᓂᒃ ᓄᑖᓂᒃ ᐱᓕᕆᐊᖑᓂᐊᓕᕐᒥᔫᖕᓂᒃ ᐅᓪᓗᒥ 

ᓴᖅᑭᑎᑦᑎᔪᖃᖅᑲᐅᕗᖅ ᐱᕕᒃᓴᖃᖅᑎᑦᑎᓪᓗᑎᒃ ᓄᓇᕗᒻᒥᐅᓂᒃ ᐱᐅᓯᒋᐊᖅᑎᑦᑎᓇᔭᕐᓂᕐᒥᒃ ᓇᖕᒥᓂᖅ 

ᖁᐊᖅᓵᕐᓇᖅᑐᒦᙱᓐᓂᕐᒥᒃ ᐱᓕᕆᐊᖃᕐᓂᕐᒥᒡᓗ ᒥᑭᒡᓕᒋᐊᖅᑎᑦᑎᓇᔭᕐᓂᕐᒥᒃ ᖃᔅᓯᐅᓂᖏᓐᓂᒃ ᖃᓄᐃᓕᐅᕐᓂᕆᔭᐅᔪᑦ 

ᓂᕐᔪᑎᓄᑦ-ᐊᒃᑐᐊᓂᖃᖅᖢᓂ ᐱᖁᑎᓂᒃ ᓱᕋᒃᑐᖃᕐᓂᖅᐸᑦ.  

 

ᓄᓇᕗᑦ ᒐᕙᒪᖓᑕ ᐊᕙᑎᓕᕆᔨᒃᑯᖏᑦ ᐊᑐᓕᖅᑎᑦᑎᕙᓪᓕᐊᕗᑦ ᓂᕐᔪᑎᓂᑦ ᓱᕋᒃᑎᕆᑦᑕᐃᓕᑎᑦᑎᕙᖕᓂᕐᒧᑦ 

ᐱᓕᕆᐊᖑᕙᒃᑐᒧᑦ ᓂᕐᔪᑏᓪᓗ ᓱᕋᒃᑎᕆᕙᖕᓂᖏᓐᓄᑦ ᐊᑭᓕᖅᑕᐅᓕᖅᐸᖕᓂᕐᒧᑦ ᐱᓕᕆᐊᖑᕙᒃᑐᒥᒃ. ᑖᒃᑯᐊᒃ ᐱᓕᕆᐊᒃᓵᒃ 

ᑎᓕᐅᕆᕗᒃ ᐃᓄᖕᓂᒃ ᐱᓕᕆᖃᑕᐅᖃᑦᑕᖁᓪᓗᒋᑦ ᐃᓕᖅᑯᓯᑐᖃᒃᑯᑦ ᐱᓕᕆᐊᖑᕙᒃᑐᓂᒃ 

ᖁᐊᖅᓵᕐᓇᙱᓐᓂᖅᓴᐅᓕᖅᑎᑦᑎᔪᒪᓪᓗᒋᑦ ᑕᒪᐃᓐᓄᑦ ᐃᓄᖕᓄᑦ ᓂᕐᔪᑎᓄᓪᓗ.  

 

“ᖁᐊᖅᓵᕐᓇᖅᑐᒦᙱᓐᓂᖏᑦ ᓄᓇᓕᕗᑦ ᓄᓇᕗᒻᒥᐅᓕᒫᓪᓗ ᐱᒻᒪᕆᐊᓘᕗᖅ,” ᑕᐃᒪᓐᓇ ᔭᐃᒥᓯ ᐋᕆᐊᒃ ᐅᖃᖅᖢᓂ, 

ᒥᓂᔅᑕᕆᔭᐅᓪᓗᓂ ᐊᕙᑎᓕᕆᓂᕐᒧᑦ. “ᑐᕌᕆᔭᖏᑦ ᑕᒪᒃᑯᐊ ᐱᓕᕆᐊᖑᔪᑦ ᑎᓕᐅᕆᔪᒪᓂᐅᕗᖅ 

ᑕᐃᒪᐃᑎᑦᑎᑦᑎᑕᐃᓕᒪᓂᕐᒧᑦ ᐱᓕᕆᓂᐅᓇᔭᖅᑐᓂᒃ ᐅᓄᕈᓐᓃᕆᐊᖅᓯᒋᐊᕋᔭᖅᑐᓂᒃ ᖃᓄᕐᓗ 

ᐱᓗᐊᖅᑎᑦᑎᑦᑕᐃᓕᒪᔪᓐᓇᕐᓂᕐᒥᒃ ᓂᕐᔪᑎᓄᑦ-ᐊᒃᑐᐊᓂᓕᖕᓂᒃ ᐱᖁᑎᓂᒃ ᓱᕋᒃᑎᖅᑕᐅᔪᓂᒃ. ᐱᓕᕆᖃᑎᒌᖕᓂᒃᑯᑦ 

ᓇᓗᙱᑦᑎᐊᕈᓐᓇᖅᐳᒍᑦ ᓄᓇᕗᒻᒥᐅᑦ ᖃᐅᔨᒪᓂᖃᕋᓗᐊᕐᒪᖔᑕ ᐱᓯᒪᔭᕆᐊᖃᖅᑕᒥᓂᒃ ᐃᒻᒥᓂ ᐱᖁᑎᒥᓂᒡᓗ 

ᓴᐳᔾᔨᓯᒪᔪᒪᓂᕐᒧᑦ.” 

 

ᐋᖅᑭᒃᓱᖅᑕᐅᕙᓪᓕᐊᓂᖏᑦ ᑕᒪᒃᑯᐊ ᐱᓕᕆᐊᒃᓴᑦ ᐱᔭᕇᖅᑕᐅᓚᐅᖅᐳᖅ ᐅᖃᖃᑎᒋᔭᐅᕙᒃᖢᑎᒃ ᐊᖑᓇᓱᒃᑐᓕᕆᔨᒃᑯᑦ, 

ᓄᓇᓕᓕᒫᓪᓗ ᐅᖃᖅᓯᒪᔭᖏᓐᓄᑦ. ᐊᕙᑎᓕᕆᔨᒃᑯᑦ ᐱᓕᕆᐊᖃᖅᓯᒪᕗᑦ ᑲᔪᓯᓂᖃᑦᑎᐊᖅᑐᓂᒃ ᓯᓚᒥ ᐆᒃᑐᕋᖅᓯᒪᓂᕐᒥᒃ 

ᓱᕋᒃᑎᕆᑎᑦᑎᑦᑕᐃᓕᒪᓂᕐᒧᑦ ᐱᖁᑎᓂᒃ ᖁᓱᙱᑦᑎᐊᖅᖢᑎᒡᓗ ᑕᒪᒃᑯᐊ ᐱᓕᕆᐊᒃᓴᐃᑦ ᑲᔪᓯᓂᖃᕋᔭᕐᓂᖏᓐᓂᒃ 

ᐱᑕᖃᖅᑎᑦᑎᑕᐃᓕᒪᔾᔪᑕᐅᓗᑎᒃ ᐅᓄᕈᓐᓃᖅᑎᑦᑎᒋᐊᕈᒪᓂᕐᒧᓪᓗ ᓂᕐᔪᑎᓂᒃ ᓵᙵᔭᓕᖃᖅᐸᖕᓂᕐᒥᒃ. 

 

ᓂᕐᔪᑎᓂᑦ ᓱᕋᒃᑎᕆᑦᑕᐃᓕᑎᑦᑎᕙᖕᓂᕐᒧᑦ ᐱᓕᕆᐊᖑᕙᒃᑐᖅ ᐱᕕᖃᖅᑎᑦᑎᓂᐊᖅᑐᖅ ᐃᓄᖕᓂᒃ ᓄᓇᓕᕐᒥᐅᓂᒡᓗ 

ᐱᓕᕆᖃᑎᒌᒃᐸᒃᑐᓂᒃ ᐱᕕᒃᓴᖃᖅᑎᓪᓗᒋᑦ ᑮᓇᐅᔭᓂᒃ ᐱᓇᔪᒍᓐᓇᕐᓗᑎᒃ ᐃᑲᔪᖅᑐᐃᓂᒃᑯᑦ ᓴᐳᔾᔨᓯᒪᔾᔪᑕᐅᓇᔭᖅᑐᓄᑦ 

ᐱᖁᑎᓄᑦ ᐱᓕᕆᔾᔪᑎᓄᓪᓗ. ᖁᐊᖅᓵᕐᓇᖅᑕᐃᓕᒪᑎᑦᑎᓂᕐᒧᑦ ᐱᖁᑏᑦ ᐱᓕᕆᔾᔪᑏᓪᓗ, ᓲᕐᓗ ᒪᑯᐊ; ᓄᑭᓪᓚᐅᑎᓕᖕᒥᒃ 

ᐊᕙᓗᒥᒃ, ᑲᑉᐳᔾᔭᖅᑐᒨᖅᑐᓂᒃ ᓇᓄᕐᓂᒃ ᖃᐅᔨᔾᔪᑕᐅᔪᓐᓇᖃᑦᑕᕋᔭᖅᑐᓂᒃ, ᓇᓄᕐᓄᑦ ᓱᕋᒃᑕᐅᔪᓐᓇᙱᑦᑐᒥᒃ 

ᑐᖅᑯᖅᓯᓯᒪᕝᕕᐅᔪᓐᓇᖅᑐᓂᒃ ᓇᓄᕐᓄᓪᓗ ᐱᔭᐅᔪᓐᓇᐃᓪᓕᑎᓯᒪᔪᓂᒃ ᓴᓇᓂᕐᒧᑦ ᐊᑐᖅᑕᐅᓇᔭᖅᑐᓂᒃ ᑕᒪᕐᒥᑦᑎᐊᖅ 

ᐃᓚᒋᔭᐅᕗᑦ ᑕᒪᑐᒧᐊ ᓄᑖᒧᑦ ᐱᓕᕆᐊᖑᓂᐊᓕᕐᒥᔪᒧᑦ. 

 

ᓂᕐᔪᑎᑦ ᓱᕋᒃᑎᕆᕙᖕᓂᖏᓐᓄᑦ ᐊᑭᓕᖅᑕᐅᓕᖅᐸᖕᓂᕐᒧᑦ ᐱᓕᕆᐊᖑᕙᒃᑐᖅ ᑮᓇᐅᔭᖃᖅᑎᑦᑎᖃᑦᑕᕐᓂᐊᖅᐳᖅ ᐃᓄᖕᓂᒃ 

ᐱᓕᕆᖃᑎᒌᒃᑐᓂᒡᓘᓐᓃᑦ ᐊᑐᓕᖅᓯᒪᔪᓂᒃ ᐊᑐᖅᑕᐅᔭᕆᐊᓕᖕᓂᒃ ᓱᕋᒃᑎᕆᑎᑦᑎᑦᑕᐃᓕᓂᕐᒧᑦ ᐱᓕᕆᐊᖑᔪᓐᓇᖅᑐᓂᒃ 

ᑭᓯᐊᓂᑦᑕᐅᖅ ᓱᓕ ᐊᓯᐅᔨᔪᓂᒃ ᓱᕋᖅᑎᖅᑕᐅᒃᐸᑕᓘᓐᓃᑦ ᐱᖁᑎᖏᑦ. ᐊᖏᖅᑕᐅᔪᒪᔪᖃᖅᐸᑦ ᑕᒪᑐᒧᖓ ᐱᓕᕆᐊᖑᔪᒧᑦ 

ᐱᓇᔪᒃᑐᖃᕆᐊᖃᖅᐳᖅ ᑐᓂᓯᔪᖃᕐᓗᓂ ᐊᑐᓂᓪᓗ ᑕᒪᕐᒥᒃ ᐱᓇᔫᑕᐅᔪᑦ ᖃᐅᔨᓴᖅᑕᐅᓂᐊᖅᖢᑎᒃ ᐃᓛᒃᑰᖅᑕᐅᓗᑎᒃ. 

ᑐᓴᖅᑕᖃᒃᑲᓐᓂᕈᒪᒍᕕᑦ ᑕᒪᒃᑯᓄᖓ ᐱᓕᕆᐊᖑᕙᒃᑐᓄᑦ ᖃᐅᔨᒋᐊᕐᕕᒋᓗᒍ ᓄᓇᔅᓯᓐᓂ ᐆᒪᔪᕐᓂᐊᖅᑎᒋᔭᓯ ᑎᑎᕋᕐᕕᐊ 

ᑕᑯᔭᖅᑐᕐᓗᒍᓘᓐᓃᑦ ᐊᕙᑎᓕᕆᔨᒃᑯᑦ ᖃᕆᑕᐅᔭᒃᑯᑦ ᐃᑭᐊᖅᑭᕕᐊ ᐅᕗᖓ, www.env.gov.nu.ca  

 

### 

 

 

 

ᐱᕙᓪᓕᐊᔪᓄᑦ ᖃᐅᔨᒋᐊᕐᕕᒃᓴᖅ: 

  

ᔮᑭ ᐸᐳ 

ᐊᐅᓚᑦᑎᔨ ᑐᓴᐅᒪᑎᑦᑎᕙᖕᓂᕐᒧᑦ, ᐃᓕᓐᓂᐊᕐᓂᓕᕆᓂᕐᒧᑦ ᐱᓕᕆᖃᑎᖃᖅᐸᖕᓂᕐᒧᓪᓗ 

ᐊᕙᑎᓕᕆᔨᒃᑯᑦ  

ᐅᖄᓚᐅᑖ: (867) 975-7221 

ᖃᕆᑕᐅᔭᒃᑯᑦ: jpepper@gov.nu.ca 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca. 

News releases are available in Inuktitut, English, Inuinnaqtun and French on www.gov.nu.ca. 

Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 

Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 


